
›› OTEZUZTARRAK GARAILE FUTBOL TXAPELKETAN
Anoetan IV. Futbol Txapelketa jokatu zuten atzo koadrilen artean, Gazte Asanbladak antolatuta; «giro polita» izan zen › 4

FESTA JARIOAREN
AZKEN TANTAK GAUR
ALEGIAN ETA ASTEASUN
TOLOSALDEA Atzoko egun osatuaren ondoren, santamañak eta
karmenak azken egunera heldu dira; Albizturren ere izango da festa 5

Herri kirol saioa goizean izan zen Asteasun; Alegian, berriz, arratsaldez egin zuten saioa. E. EZEIZA 

Elizaren kanpoaldean, argazkia zegoen lekuan, egin zuten agerraldia. N. URBIZU

Andoni Otegiren
argazkia kendu
izana salatu dute 
LEABURU-TXARAMA Ezker abertzaleak «euskal
presoei elkartasuna adierazten jarraituko du» 4

Igandea
2009-07-19

VII.URTEA 1.758.ZENBAKIA
ESKUALDEKO EGUNKARIA

JUANMA LILLO FUTBOL ENTRENATZAILEA

«Taldean izandako
elkarbizitzarekin
geratzen naiz»
TOLOSA «Sentimentu txuri-urdina ordezkatu
izanaz» harro, orain etorkizunari begira dago 6-7



L ehenengo soinuekin esnatu
eta plazarantz joan

nintzen,udazkeneko hostoak ar-
bolatik erortzen diren
moduan,balantzan eta galbana
kendu ezinik.

Gero eta gehiago hurbildu, gero
eta gogo gehiago ematen zidan
ikusteak zer zegoen plazan,zein
zen istilu berri haren gaia.

Bidean nindoalarik kotxe batek
aurreratu ninduen gainean zera-
mazkian altabozetatik zerbait
oihukatuz, zirkoa! zirkoa hitzare-
kin bakarrik geratu nintzen eta
bat batea beraren aurrean nengo-
en. Zirkoa handia zirudien baina

bai eta ere aurrean zegoen jende
ilara .

Sarrera ? dohain mutil ,dohain,
denak ederki ordainduta zetoztek
eta hiretzako konbentzituta ez
hagoen ezkero ere bai…

Noizbait sartu nintzen oso 
jende zalea ez ba naiz ere gizaki
izerdi kiratsa zuen zirko ukuilu
hartan eta estu, estu eseri ere 
bai.

TATXAN !Kaixo herritar mai-
teak,ongi etorriak Euskal Herriko
zirkora.

Oraintxe bertan pistaren gaine-
an «lehendakari anaiak» kolore
guztietakoak, beti izorratzen eta
beti beraiei bozkatzen,eta segidan
lehoien kaiolan ezker abertzaleko
batzuk sartuko ditugu... Eup! Txa-
lo, txalo bero bat !

Eta orain zuen aurrean Eus-
kal herriko zenbait lekutatik 
etorritako espekulatzaile, mun-
duko enpresari potoloenak 
erakustaldi bat egingo du zenbat
milioika milioi  diru altxa dezake-
en esku bakarrarekin eta zailagoa
izan dadin ehun bat langileen ar-

tean altxako dute..! Txalo!noski
merezi du halako gizon gorenak
eta.

Segidan... eta erne, zeren den-
bora gutxi iraungo dute bizirik lan
prekaridadean dauden gazte sa-
soitsu batzuk , han goitik salto
egingo dute bere trebezia eraku-
tsiz  eta ahaztu zait esatea …sarea
ez dutela behar , gehiago  ere ba di-
tugu.

Tatxan... Zer, gustatu zaizue ?
ba tori gehiago...

Pistan azaldu zen, sugearen or-
dez errepide luze baten planoare-
kin lizunkerietan zebilen enkan-
tatzailea eta aldameneko pistan
lan regulazioan sartutako enpre-
sen programako langile ekilibris-
tak….

Jendeak oso gustukoak zituen
joan etorri hauek  eta egun asko
iraun zuen zirko honek.

Eta noski, pistako lehendaka-
riak eta bere bi anai bukaeran esan
zuten bezala...

Eta dena erdaraz...!¡FANTAS-
TICO!¡SENSAZIONALE!

Herri honetan nazkatzea ez

zait batere zaila iruditzen eta zir-
koko atezainak esan zidan bezala
«Nahi ba duk lan egin bakante ba-
tzuk sortu dira».

Hartutako izuarekin bat-bate-
an esnatu nintzen, betiko nire
uharte honetan nengoela ohartuz
eta  amets bat besterik ez zela izan
edo akaso Herria desagertzen,
joan zen garai haietako pasadizo
bat besterik ez.

Garai hartan pentsatzen ge-
nuen oso ezberdinak ginela, Eus-
kaldunak ba genuela halako se-
kretutxo bat besteengandik be-
reizten gintuena,baina urteen
poderioz ez zen holakorik azaldu.

Boterea, dirua eta kultura oso
gutxitan elkartu izan dira ez ba da
izan etekina ateratzeko eta kultu-
ra  globalizatua behar zuen.

Itsaso zabalean eroritako ur
ttantta koloreztatuta nahasten
den bezala,horrela joan ginen de-
sagertzen. Hori bai izan zela truku
ederra Euskal Herriko Zirkoari
amaiera emateko.

Felliniren pelikula baten izen-
burua erabiliz La nave va.

Desagertzearen liburua VIII

›› Uzturretik
Koldobika Jauregi

Ibiur
]69.
Metroko altuera du urtegiak.
]7,53.
Hm3ko kapazitatea du urtegiak. 
]18.
Herrietara iritsiko da Ibiurko ura.
]52.000.
Edalek erabiliko dute Ibiurko ura.
]2003.
Urteko abenduan hasi ziren Ibiur
eraikitzeko obrak.
]135.
Uraren maila kota honetara hel-
tzen denetik ura analizatu ahalko
dute.
]2010.
Urtarrilerako aurreikusi dute ura
etxeetara heltzea.

ZZenbakitan

E Esanak

«Prentsa-burua 
kazetariarentzako eta
kazetaritzarako 
oztopo handia da»

«EiTBren politika
orokorrak ezin du 
gure lana etiketatzeko
aitzakia izan»

MAITE ARTOLA (IRRATI ESATARIA)
‘Argia’, 2193. zenbakia.

ZZurea da Hitza

To.pic-en atzealdea: beti
eskamak kentzen

Tolosa eta Gipuzkoako agintari
nagusiek dagoeneko atera dute
prentsarako argazki ofiziala, Eus-
kal Herria plazako TO PIC Txon-
txongiloen gunearen inaugura-
ziorako prestatzen hasteko. Baina
benetako txontxongiloak, TO PIC
gunearen atzealdean, Soldadu ka-
lean eta Monteskura bidean erre-
pidea erabili behar dutenak dira:
mando bide horri errepide deitzea
onartuta. Hilabeteak daramatzate
kamioi, hormigonera eta abarrek
lanetan: orain adokina altxa dute
tuboak sartzeko baina hiru gizara-

jo besterik ez dituzte lanean jarri,
beti nekatuta diruditenak eta mar-
txa honetan, Escorial-ekoek baino
luzeago joko dute horko lanek.
Goizero bidea mozten dute sei or-
duz eta arratsalderako, kuatro por
kuatroak bakarrik pasatzeko mo-
duan uzten dute. Eta mandoak.
Kaltetuak, beti bezala, bizilagu-
nak. Onuradunak: argazkian ate-
rako diren politikoak. Alde ederra,
alkatearen etxe berria izango de-
naren inguruan dagoen lan mar-
txarekin: etxea amaitu aurretik
ere, atariko arbolatxoak jarri di-
tuzte, dena polit-polit edukitzeko.
Etorri gero boto eske!
E. Mandiola

Jaietako egitarauetan,
gazteentzat gauza gutxi

Gazteei parranda gustatzen zai-
gula jakina da. Baina oro har jaie-
tako egitarauak ikusita ez zait iru-
ditzen aukera gehiegi ematen du-
tenik beste ezer egiteko. Beti
txikienei eta jubilatuei zuzendatu-
ko gauzak antolatzen dituzte. He-
mendik dei bat egin nahiko nuke
gazteengan gehixo pentsatzeko
eta parrandaz gain beste zerbaite-
tako aukera ere ematea guri. Asko-
tan ahaztu egiten dira guri ere gus-
tatzen zaigula gauzetan parte har-
tzea.
Gazte bat.

Erantzunak
] Idoia. «Ados egin naiteke
gazterekin, baina aitortu behar da
askotan aukera eman zaiela gazte-
ei eta gero ez dutela parte hartzen.
Azkenean egunean zehar egiten
diren ekintzetan freskoen daude-
nak eta parte hartzeko beti prest
daudenak jubilatuak eta umeak
izaten dira, normala da beraiei zu-
zendutako gauzak egitea».
]Aitor. «Errazena iruditzen zait
hori esatea, gazteek ez dugula par-
te hartzen gauzetan eta hori, baina
gero giro gehien egoten den egu-
nak dia gazteai zuzendurikoak, ko-
adrilan eguna, bazkariak, eta ho-
rrelakoak...».



KKomikia Gorka Salaberria

E konomia ez da pertsonen es-
kubideak eta herrien beha-

rrak asetzeko antolatzen. Aitzitik,
pertsonak eta herriak ekonomia-
ren izenean sakrifikatu egiten dira
globalizatutako kapitalismoaren
aldarean. Bakar batzuk herrialde
osoen adinako ondasunak dituz-
ten bitartean, munduan 950 mi-

lioi lagun gosez bizi dira eta urtero
6 milioi hil egiten dira elikadura
txarraren ondorioz bost urte bete
aurretik. Egun nagusi den sistema
ekonomikoaren injustizia basatia
agerian uzten duen datu ugarieta-
ko bat da hau.

Azken hamarkadan ekoizpena
nabarmen hazi da, baina sortuta-
ko aberastasuna ez da herritarren
bizi-baldintzen hobekuntzan
gauzatu, kontrakoa baizik. Enpre-
sa eta banketxeek izugarrizko ete-
kinak aldarrikatzen dituzten bi-

tartean, soldatek pisua galtzen
dute, prekarietatea hedatu eta
lan-istripuak kroniko bilakatzen
dira; ez zaio jendartearen sektore-
rik prekarizatuenen (gazteak,
pentsiodunek, hainbat migratzai-
le kolektibok) sufritzen duten dis-
kriminazio ekonomiko eta sozia-
lari aurre egiten; etxebizitza duina
izateko eskubidea urratzen da;
milaka baserri, arrantzontzi, sal-
toki txiki eta garraiolari autono-
mo desagertzen ari dira; zerbitzu
publikoak pribatizatzen eta ira-

kaskuntza merkantilizatzen ari
da...

Zentzu honetan, eta bizi garen
momentuan, garrantzia hartzen
duena herritarrak antolatzearena
da. Bakoitzak bere esparruan,
bere sektorean, gusturago dagoen
eragilean dinamika errealak sor-
tuz eta bultzatuz. Bakoitzak bere
tokitik eredu ekonomiko honen
aldaketa sakonaren beharra eta
horretarako herri honek behar di-
tuen tresnen aldarrikapena bul-
tzatu behar ditu. 

Beraz eredu kapitalista auzitan
jarri eta bestelako Euskal Herria
baten alde egitea, guk ez dugu
nahi kapitalismoa birfundatzerik,
ereduaren aldaketa baizik. Egun-
go eredu ekonomikoak langileon-
tzat dakartzan kalteak eztabaida
sozial eta  politikoaren lehen pla-
noan kokatu nahi ditugu. Aldake-
ta sozial horren funtsezko ele-
mentuak identifikatu, gizarteratu
eta horren aldeko indar metaketa
bultzatzeko, Euskal Herrirako
herri alternatiba osatuz.

Herria Abian!
›› Iritzia
Olatz Amiano Zunzunegi
LAB sindikatuaren izenean



Elizan zegoen Otegiren argazkia: horregatik egin zuten bertan prentsaurrekoa, argazkiaren lekuaren azpian.N. URBIZU

Ezker abertzaleak Andoni Otegi
presoaren irudia kendu izana salatu du
Leaburu-Txarama ›› Joan
den astearte gauean
desagertu zen irudia eta
presoen hainbat pankarta:
«ertzainek kendu dituzte».

ERREDAKZIOA

Leaburu-Txaramako ezker aber-
tzaleak ertzaintzak herrian egin-
dako azken ekintza salatu nahi
izan du. Izan ere, hilaren 14an, as-
tearte gauean, elizako hormatik
Andoni Otegi euskal presoaren ar-
gazkia kendu zuten. Honekin ba-
tera, baita herrian zehar zeuden
presoen aldeko pankartak ere falta
dira. 

Aldi berean gogoratu nahi izan
zuten, «oraingo Udaleko lapurrek,
duela bi urte areto nagusitik» An-
doni Otegiren argazkia kendu zu-
tela eta «lotsagarria den arren
oraindik bere horretan jarraitzen
du».

«Beste mila jarriko ditugu»
«Garbi eduki dezatela» euskal pre-
soen argazki zein oroimen plakak,
«presoek Euskal Herrian duten
maitasuna eta elkartasuna adie-
razten dutela eta kentzen den ar-
gazki bakoitzeko beste mila jarriko

ditugula, preso politiko bakar bat
espetxean dagoen bitartean, gure
aldetik elkartasuna eta babesa iza-
ten jarraituko dutela». 

Era berean, «euskal preso politi-
koen kolektiboaren aurkako eraso
berri honekin ezingo dute kaletik
desagertarazi gatazka politikoaga-
tik 735 pertsona kartzelaratu baino
gehiagok osatzen duten kolektibo-

aren errealitatea». Mehatxuzko
eta presiozko «jarrera zikintzat»
hartzen dute orokorrean argaz-
kien aurka egiten ari direna, baina
«alferrik ari dira, ez baitute lortu-
ko euskal presoen aldeko elkarta-
sun eta maitasunarekin amai-
tzea». 

Azkenik, «euskal preso politiko-
en alde eta presoen eskubideen

alde borrokan» jarraituko dute.
«Sakabanaketak eta espetxe politi-
kak jarraitzen duen bitartean Eus-
kal Herriko hormak injustiziak sa-
latzeko» erabiliko dituzte. 

Ez zuten ahaztu nahi izan bi-
ziarteko espetxe zigorren aurkako
adierazpena, eta kondena beteak
eta gaixo larriak askatzeko aldarri-
kapena ere egin zuten. 

Sardekirtenak eta Panzer taldeak eguerdiko azken partidan aritu ziren.N. URBIZU

Futbolaren inguruan gazteak giro onean
Anoeta ›› Aurtengo
txapelduna Otezuztarrak
taldea izan da Session-eri
6-3 irabazi ondoren; «giro
polita» egon da aurten ere. 

N. URBIZU

IV. Futbol Txapelketan aritu ziren
atzo Anoetan, Gazte Asanbladak
antolatuta. Neskek eta mutilek
osatutako zazpi koadrilak hartu
zuten parte eta atzoko onena Ote-

zuztarrak izan zen, Sessionen kon-
tra jokatu ondoren. 6-3 bukatu zu-
ten norgehiagoka. 

«Giro politean» aritu dira
Finalerdira, beraz, Session, Ote-
zuztarrak, Sardekirtenak eta
Bakstrud Boys taldeak iritsi ziren.
Session taldeak 4-3 irabazi zion
bakstrud Boys-i eta Sardekirtenak
5 gol sareratu zituen, Otezuztarrak
txapeldunak 10 eginez. 

«Giro bikainean» aritu ziren jo-
kalariak, txapelketa osoan zehar.
Orokorrean, garbiak izan ziren de-
nak. Berriz egiteko moduan dira,
beraz, Gazte Asanbladakoak.

›› ATZOKO AZOKA

BERDURA PLAZA Merk. Gares.
Landareak
Geranioa 2,00 -
Zainzuria 2,80 -

BERTAKO PRODUKTUAK
Fruta
Gerezia 5,00 -

Perretxikoak
Ziza horia 20,00 -
Gibelurdina 20,00 -

Barazkiak (kiloa)
Ibarrako piparra 10,00 -
Porruak 1,00 3,00

Besteak
Artisau ogia) 2,80 -
Arrautzak 2,50 3,00

PRODUKTU EKOLOGIKOAK
Kalabaza 1,60 3,04

Tolosako azokan
Ibarrako piparra
eta tomatea
puntu-puntuan
daude

PABLO ALBERDI

Atzoko azoka eguna lasai xamar
hasi arren, goiza aurrera zihoala
piskanaka animatzen hasi zen, eta
goizaren azkenengo ordurako giro
polita bizi izan genuen. 

Eskaintza guztiz udarakoa izan
zen, Ibarrako piparra eta tomatea
nagusi zirela. Ia mahai gehienetan
ikusi ahal izan genituen, eta oso
puntu onean daude dagoeneko.
Hauekin udarako tipula, letxua,
patata, edo eta baina ikusi genuen
besteen artean. 

Berdura plazan ere eskaintza
polita izan zen, eta aipatu beharra
dago apaingarriko landareen pre-
zioak  ere piskanaka baheraka ari
direla. Hauekin aldameneko pos-
tuetan baratzarako landare asko
ikusi genuen. Neguko landareak
ziren batez ere, aza, azalorea edo
eta bruselaza nagusitzen zirela. 

Udaberriko zerrenda dagoene-
ko agortuta dagoela esan beharra
dago; babak eta ilarrak lortzea ezi-
nezkoa da dagoeneko gure azokan
eta dagoen guztia udarako pro-
duktua dela esan behar dugu.

LANA
]Bigi garbitasunak. Garbiketa
orokorrak, obra bukaerako garbi-
ketak, bulegoak, etxeak, moketak
eta alfonbrak. Deitu konpromiso-
rik gabe: 638 94 46 04 (Gurutze)
edo 695 70 82 71ra (Belen).

SALGAI
]Sarrerak. Uztailaren 28an Ma-
drilen izango den Eagles taldearen
kontzerturako bi sarrera salgai: 
interesatuek deitu 678 776 310ra.

Iragarki laburrak

4 TOLOSALDEA TOLOSALDEKO ETA LEITZALDEKO HITZA
IGANDEA, 2009KO UZTAILAREN 19A



Sagardoa nahi adina dastatzeko aukera izan zen atzo goizean herriko plaza nagusian.NEREA URBIZU

Herri kirol saioa izan zen Asteasun goizean, Alegian berriz mokadutxoa.N. U.

Herri kirolak ezin dira
falta karmenetan 
nahiz santamañetan
Gizartea›› Asteasun bertako kirolariak aritu ziren
goizean, eta profesionalak, arratsaldean, Alegian;
gaur emango diete bietan ere amaiera festei.

ERREDAKZIOA

Festetan bete-betean murgilduta
dira egun hauetan Alegia eta Aste-
asu. Arrantzale gaztetxoak, gaupa-
seroak, trikiti doinuak, sagardo za-
leak... elkartu ziren atzo goizean
Alegiako plazan. 

Herenegun eszena bitxia ikusi
zitekeen udaletxean, pleno aretoa
jangela bilakatu baitzen. Izan ere,
herri afaria plazan egiteko asmoa
zuten, baina eguraldiak ez zien la-
gundu, eta euritik babesteko, uda-
letxera sartzea erabaki zuten. He-
men, gune ezberdinetan banatuta,
tartean, batzar aretoan, 180 lagun
inguruk afaldu zuten. Gau horre-
tan bertan, plaza jendez bete zen,
Ama say eta Delorean taldeen kon-
tzertua ikusi eta entzuteko.

Atzo berriz, 09:00ak aldera,
amuak prestatu eta amoarrainen
bila hasi ziren Oria ibaiaren ertze-
an 6 eta 14 urte bitartekoak.
12:00ak aldera arte ibili ziren

arrantzan eta ondoren sari bana-
keta egin zuten. Garai berean hur-
bildu zen jendea plazara, sagardoa,
sardinak eta txorizoa dastatzeko.
Plazaren alde batean, udaletxea-
ren ondoan jarri ziren sagardoa
banatzen, eta jendeak gustura har-
tu zuen, beroari aurre egiteko. Bes-
tetik, zirkulu baten barruan, sardi-
nak eta txorizoa erretzen aritu zi-
ren Udaleko langileak, eta
herritarrak inguruan jarri ziren
mokadutxo bat egiteko.

Arratsaldean, herri-kirol zale-
entzako ekitaldi berezia izan zen
Alegian. Egun, punta-puntan da-
biltzan harri-jasotzaileak aritu zi-
ren lehian.  Izan eren, Gipuzkoako
Lasto-jasotze Txapelketa eta Ale-
giako IV. Txintxarri Harria Harri-
jasotze Saria jokatu ziren atzo
arratsaldean. 

Lehendabiziko norgehiagokari
dagokionean, zazpi lagunek hartu
zuten parte. Hauetako bakoitzak 2

minutuko txanda egin zuen 45 ki-
loko lasto-fardoarekin. Honekin
ahalik eta jasoaldi gehien egiten
saiatu ziren. Bertan 15 altxaldi
eginda Inaxio Javier Arregi azpei-
tiarra izan zen garaile; bigarren, Zi-
zurkilgo Pello Argaia izan zen,
13rekin.

Harri-jasotzaileei dagokionean,
hirukoen arteko lehia izan zen. Le-
hen taldean, Aimar Irigoien, Juan-
joxe Unanue Goenatxo eta Unai
Bertiz izan ziren. Bigarrenean be-
rriz, familia bereko kirolariak aritu
ziren: Joxerramon Iruretagoiena,
Izeta II.a; Jexuxmari Iruretagoie-
na, Izeta III.a, eta Hodei Irureta-
goiena, Izeta IV.a. Lehen taldeak
irabazi zuen.

Santamañan ere, herri-kirolak
Erromeria izaten da nagusi, oro
har, Asteasuko Santamañetan.
Atzo, meza eta herri kirolekin
eman zieten hasiera egunari. Bai-
larako kirolari ezberdinak elka-
rren aurka aritu ziren harria jaso-
tzen, oskolak biltzen, txingekin,
haulki jokoan, zaku lasterketan...
Ondoren, Mañukorta eta Peñaga-
rikano bertsolariak aritu ziren.

›› GAURKO JAIETAKO EGITARAUAK

Alegia
]09:00.Gigoarte dultzaina 
taldeak alaitutako diana. 
]09:30.Kalejira berezia, lehengo
eta oraingo herriko txistulariekin.
]12:00.O + Hatz Project 
taldearen kontzertua plazan. 
]18:00.Umeen jolasak plazan.
]19:45.Mariachi viva Mexico 
taldearen emanaldia plazan. 
]20:30.Egitarau alternatiboaren
baitan, zahagi ardoa.
]Ondoren. Herriko bertsolarien
emanaldia izango da egitarau al-
ternatiboaren baitan.
]23:00-03:00.Dantzaldia izan-

go da goizaldera arte, Drindots tal-
dearekin.
]00:00.Txintxarriaren erreketa,
festen bukaera iragartzeko.
]Ondoren. Herriko bertsolarien
emanaldia izango da.

Asteasu
]09:30.Andazarrateko XXV.
Igoera.
]11:30.Meza nagusia. Ondoren
herri kirolak: Xabier Alkizalete-
Aratz Mugerza eta Ruben Sarale-
gi-Arkaitz Olano aizkolariak; Ma-
ria Jose Sardon eta Goikoetxe ha-
rri-jasotzaileak. Irazu eta Telleria

bertsolariek eta Laja eta Mikel tri-
kitilariek girotuko dute.
]18:00. IX. Zaldi Lasterketa. On-
doren trikitilariak eta bertsolariak.
Gauean Laja eta Mikel trikitilariak
ariko dira eta gauerdian Tranpazu-
loren jaitsiera izango da festei
amaiera emateko.

Albiztur
]12:30.Meza nagusia.
]17:30.DJ Bertsoren emanaldia.
]19:00.Bertso-trama Sustrai Co-
lina eta Aitor Sarriegi bertsolarie-
kin. Gidoigilea eta narratzailea:
Josu Goikoetxea.



«Taldean izandako
elkarbizitzarekin
geratzen naiz»

Kirola›› Realean 
bere egonaldia
amaituta, «aurrera
begira» dago
dagoeneko tolosarra;
«sentimentu txuri-
urdina ordezkatu
izanaz» harro dago. 

E Elkarrizketa JUANMA LILLO› Futbol entrenatzailea

IÑIGO ASENSIO

Denboraldia amaitu zenetik aste
batzuk pasatu dira eta Juan Ma-
nuel Lillo (Tolosa, 1965) etorkizu-
nera begira da. Realean eginiko bi
urteak bere eskarmentuko atal bat
besterik ez direla pentsa liteke, bai-
na Lilloren hitzak entzunda, bere
egonaldia « beste taldekoetatik oso
desberdina » izan dela ulertzen da.
Reala gidatzea «berezia da he-
mengo edonorrentzat » eta horre-
gatik sentimentuak azalean ditue-
la mintzatu da entrenatzaile tolo-
sarra HITZArekin.
Dagoeneko Realeko entrenatzai-
le ohia zara, zer sentsazio sortzen
dizu honek?
Entrenatzaile izan aurretik nuen
sentsazioa baino hobea da. Urtetik
gora pasa dut benetan atsegina zai-
dan giro batean, amesturiko hel-
buruekin, etxeko taldean...
Hain desberdina izan al da Reale-
an entrenatzea?
Hemengoa bazara guztia desber-
dina da nahi eta nahi ez. Egunero
hartu beharreko erabakietatik ha-
ratago, badira zure buruari galde-
tzen dizkiozun beste hainbat gau-
za, erabaki arrunten gainetik dau-
denak.
Reala zuzendu ostean beste talde
batean aritzea zailagoa izango al
da?
Horren adibide garbia da, taldeak
nirekin kontatzen ez zuela jakin
zenetik hainbat eskaintza jaso di-
tudala, eta horietako ia denei ezez-
koa esan behar izan dietela, Realaz
beteta nengoelako. Lan egite hu-
tsagatik beste talde batengatik fi-
txatzeak ez du zentzurik. Beste ba-
tzuk euren amets eta ilusioen jabe
izatea eskatzen badizute, bete-be-
tean sinetsi beharra dago eskain-
tzen dizuten horretan, eta hala ez
bada, gauzek zentzua galtzen dute.
Hercules-etik gertu izan zara, bai-
na.
Bai, gertu baina gertuago izan naiz.
Hala ere, hobe izango da handik
urrundu nauten arrazoiak zein
izan diren ez azaltzea. 
Une honetan entrenatzaileen
mugimendurako berandu xamar
da, aukerarik ikusten al duzu?
Ez dut uste garai hauetan aukera
emango denik. Agian nazioarteko
futbolean bai izan daiteke aukera-
rik. Izatez, atzerrian aritzea erra-
zagoa izango litzateke niretzat,
bertan Realaren hutsunea hain-
beste sentituko ez nukeelako. Es-
painiako futbolari dagokionez
zain izateko unea da. Langabezian,
baina ez geldirik.

Taldean izandako elkarbizitzare-
kin geratzen naiz. Jokalariekin eta
klubeko zenbait pertsonekin egu-
nerokotasunean bizitakoa oso
aberasgarria izan da. Hori da ase-
garriena. Sentimendu txuri-urdi-
na ordezkatu izana, eta hori harro
egoteko modukoa da.
Eta txarrena?
Gasteiz. Hain izan zen gogorra...
Orokorrean lehen urtean ez igo
izana oso mingarria izan zen, eta
noski, min hori, Gasteizen zehaztu
daiteke. Urte hartan hain eskutan
izan genuen... Hainbat arrazoi me-
dio sari gabe geratu ginen baina
dudarik gabe hori izan da Realan
pasatako denboran jasandako
errealitaterik gogorrena. 

Lehen taldeko jendearekin izan-
dako elkarbizitzaz hitz egin duzu,
nola bizi izan duzu Xabier Manzi-
sidor Madrilera joatea?
Bizi? Ba gertutik. Zuzen-zuzenean
parte hartu dut bere fitxaketan.
Atezain entrenatzaile bikaina da,
eta klubak ez zuen batere garbi
etorkizunerako zer nahi zuen. Jor-
gerekin (Valdano) hitz egin nuen
eta Madrilek bai zuen berarentzat
lekua. Hala ere, norbaiten aldeko
borroka egiten duzunean beraren-
gan sinesten duzulako da, eta zen-
tzu honetan, Xabier Manzisidor
langile bikaina da. Nik klubari ai-
patu nion bere kontratua berritzea
atezainen batena berritzea baino
garrantzitsuagoa zela.
Izan zaren talde guztien artean,
Realeko irteera izan al da minga-
rriena zuretzat?
Ezetz esango nuke. Ikus dezagun.
Kontratua amaitzen duzu eta zu ez
jarraitzea erabakitzen dute. Hor ez
dago zer esaterik. Egia da, hala ere,
guztia gertatu den modua bai dela
harrigarria. Kluba utzi ondoren
entzun ditudan hainbat gauza
ulertzen zailak dira. Denbora ho-
netan aurrera eraman behar izan
diren egoera zail guztiak aztertu-
ta... Hala ere ez nuke esango min-
garria izan denik. Kontratua berri-
tzea eskaintzen dizute eta zu, haie-
kin ados egonik, etorkizunerako
prestatzen hasten zara. Izatez,
denboraldiko hainbat hilabetetan
ez nuen etorkizunerako beste es-
kaintzarik entzun nahi izan. Eta
bat baino gehiago jaso ditut. Baina
burua Realean nuen bai unean
bertan eta bai etorkizunera begira.

IRUTXULOKO HITZA

Hainbat eskaintza jaso
ditut eta ia denei ezezkoa
esan behar izan diet,
Realaz beteta nagoelako

Zailtasun guztiei aurre
egiteko gai izan garela
ikusteak poztasuna
ematen dit

Agian uneren batean
erabaki okerra hartuko
nuen, baina beti,
Realaren onura bilatu dut

Horrek nomadismora itzuliko
zintuzke. Mexikon lan bikaina
egin zenuen, handik iritsi al dai-
tezke eskaintzak?
Bai, nazioarteko futbolaz mintza-
tzean Hegoamerikaz ari naiz bere-
ziki hizketan. 
Hizkuntza kontua?
Noski. Nik komunikatzeko behar
beharrezkoa dut hizkuntza, hori
nahitaezkoa da. Hala ere, beste he-
rrialde batera joko banu, ziur be-
harrak bultzatuta bertako hizkun-
tza azkar ikasiko nukeela. 

Bada Anoetarako itzulera atea
zabalik ikusten duenik…
Ez da nire burutik pasatzen, atera
berri nago eta. Badakit futbolean
gauza hauek gertatzen direla, eta
gerta daitezkela. Nire agurrean
maitatua sentitu naiz. Jendearen-
gandik, jokalariengandik, zale-
tuengandik... Maitasun hori jaso
dut eta gauzak horrela direnean
errazagoa da. Kazetariek, eta gai-
nontzeko estamentu guztiek ere
euren babesa erakutsi didate; es-
kertzekoa da. 

Non da orain Juanma Lillo?
Salamancan naiz familiarekin.
Haiek ere deirik jasoko ote duzun
itxaroten ariko dira…
Badakite normalena dei hori ez ja-
sotzea dela. Urtean zehar gertatu-
ko balitz, ni bakarrik mugituko
nintzateke. Etxeko bakarrak sufri-
tzearekin nahikoa izaten da. Ume-
ak behin ikasturtea hasi dutela
ezin mugi daitezke leku batetik
bestera. 
Zer izan da Realean igarotako
denbora honetan bizitako onena?

Zentzu horretan zure galdera uler
dezaket. Gauzak nola gertatu di-
ren ikusita, hori bai izan da gogo-
rra, gauzak egiteko modua, alegia. 

Hala ere, Reala entrenatu izana-
ren poztasuna guztiaren gainetik
dago. Hori alde batean, eta bestean
igo ez izanaren tristura. Batez ere
joan den denboraldian, non hain
gertu izan ginen.
Aurten zailtasunak bata bestea-
ren atzetik iritsi ziren.
Hala da. Badakizue denboraldia
hasi zenean besterik ez nuela eska-
tzen, lesioek errespetatzea. Eta
bata bestaren atzetik iritsi ziren.
Klubak diru gehiegi ez zuen arren,
lorturikoarekin aurrera egiteko
moduan ginen. Baina zentzu ho-

Etorkizunari begira «baikor» azaldu da Realeko entrenatzaile ohia.RAUL PEREZ/IRUTXULOKO HITZA

«Lesioek errespetatuta taldean sinisten jarraitu behar da»
Kirola ›› Lillok dio
bideragarritasun plana
onuragarria izango dela eta
hainbat gazte maila onenean
aritzeko prest direla.

Baikorra da Juan Manuel Lilloren
erantzuna Realaren etorkizunaga-
tik galdetzen zaionean. Klubaren
analisian hainbat atali heltzen die,
eta arlo ekonomikoari benetazko
garrantzia ematen dio. «Dagoene-
ko bideragarritasun plan bat dago,
eta hori benetan ona da. Behin au-
rrera ateratzen denean, zalantzak
amaituko dira eta horrela talde
barnean ere beste lasaitasun bat
lortuko da», dio tolosarrak. Hauxe
da, hain zuzen ere, Lillok aurka
izan duen arazoetako bat. Jokala-
riak etengabeko negoziaketetan
izan dira beren soldatak jaisteko,
eta bestelako klubeko lanpostue-
tan ere, bueltaka ibili den EREk
(lan erregulazio espedienteak) de-
segonkortasun giroa sortu du.
«Egonkortasun handia emango
du zertara egokitu beharra dagoen
jakiteak, benetan gauza ona izango

da taldearentzat», baieztatzen du
Realeko entrenatzaile ohiak. 

Horretaz gain, kirol arloari hel-
duta Juan Manuel Lillok gauzak
garbi ditu Realaren etorkizunaren
inguruan. «Lesioek errespetatzen

bagaituzte, taldean sinisten jarrai-
tu behar da. Epe luzeko lesioen ez-
beharrak berriz taldea jotzen ez
badu gauzak aurrera atera daitez-
ke, hori garbi daukat» onartzen du
tolosarrak. Izan ere, azken denbo-

raldian bere gizonik garrantzi-
tsuenak galdu ditu, hain zuzen eu-
ren unerik onena igarotzen zute-
nean. Horrela, lehenago Xabi Prie-
to hiru hilabetetarako, gerora Diaz
de Cerio eta ondoren Gorka Elus-

rretan ere ez dugu zorterik izan.
Ezta epaileekin ere. Dena den au-
rreko galderari berriro helduta...
Bota.
Poztasuna ere zerak ematen dit.
Klubarentzat hain zaila zen une
batean aritu izanda, zailtasun guz-
tiei aurre egiteko gai izan garela
ikusteak. Gainera etxeko jokala-
riek protagonismoa izan dute. Ha-
rrobiak bere benetazko papera
izan du Real honetan. Sanserekin
egunero ere oso gertutik elkarbizi-
tzeko aukera izan dut. Gazteak oso
ondo ezagutzeko aukera. Garran-
tzitsuena zera da; harrobiarekin
lan egitea, eta ez harrobiaz hitz egi-
tea. 
Reala zuzendu duzun denbora

honetan zaletu txuri-urdinek
Juan Manuel Lillo hobeto ezagu-
tzeko aukera izan dute. Hilabete
hauetan zuregan jendeak zuen
irudia aldatu dela uste al duzu?
Garbi dago hemen egon izanak
jendetik hurbilago mantentzen
zaituela, eta hauek zu hobeto eza-
gutzeko aukera dagoela. Nire us-
tezko iruditik aldendu direla esan-
go nuke, eta orain duten irudia nire
benetazko iruditik gertuago dago-
ela iruditzen zait. Zentzu horretan
bai dago ezagutza benetazkoagoa.
Dena den, lehenagoko aurreiri-
tziak berreskuratzeko joera ere
hor dago. Gauzak ondo ez badoaz
beti dago aurreiritzietara jotzeko
prest dagoenik.

Eta Espainiako futbolean? Ondo
egindako lanak ere zure irudia ho-
betu duela iruditzen al zaizu?
Hori ezin erantzun dezaket. Ez da-
kit. Kazetariok errazago egiten di-
tuzue balorazio horiek.
Instituzionalki klubak izan dituen
arazoek are biziago egin al dute
zure egonaldia?
Lehen ere aipatu dut horrek poz-
ten nauela. Guztiaren gainetik lan
egiteko prest izan garela, alegia.
Arazo ekonomiko zein instituzio-
nalarekin bizitzeko beharra egoki-
tu da. Horren aurrean erabakiak
hartu behar izan ditut, eta agian
uneren batean erabaki okerra har-
tuko nuen, baina beti, Realaren
onura bilatuz.

D amua da erabaki bat hartu os-
tean gizakiak izan dezaken

sentipenik txarrena. Zalantza ohi-
koa da. Arrakasta eta porrota uzten
dituelako bidearen amaieran, zer
gertatuko zain. Damua, baina, oker
hautatu denaren seinale ukaezina
da. Hori da hain zuzen Realeko
kontseiluak Lilloren jarraipena
deuseztatzean sentitu duena, edo
kontseiluaren zati batek behintzat.
Ulergarria deritzot. Nik ere damua
sentituko nuke. Hainbat jokalarik

aipatu duten bezala, Lillo Reala-
rentzako entrenatzaile onena dela
uste dudalako. Bete-betean. Talde
honetan aspaldikoak dira jarraita-
sunaren eta egonkortasunaren in-
guruko eztabaidak. Jokin Aperri-
bayren kontseiluak egonkortasu-
na eskainiko zuela zin egin zuen,
eta hilabete batzuk soberan izan
ditu guztia pikutara bidaltzeko.
Juan Manuel Lillok egin duen bi-
garren taldearen jarraipena, orain-
dik, ehun urteko historian inork
egin ez duela esango nuke. Baina
ez da Sanse ezagutzera mugatu.
Badakit hamar orduko autobus bi-
daiaren ostean, ia lorik egin gabe
jubenilen partidak ikustera joan

dela Bizkaira, edo beharrezkoa
zen tokira. Langile amorratua da,
eta errealzale benetazkoa. Horre-
gatik ez zuen inongo arazorik izan
bere soldata %35 batean jaisteko.
Ordurako, duina izanik ere, kluba-
ren egoerara guztiz egokitua zego-
en soldata jaisteko. Ez du arazorik
izan egunak dituen ordu adina la-
nean aritzeko. Eta lanean oinarri-
tuta bi denboralditan igoeratik
gertu aritzeko gai izan da. Lehe-
nengoan oso gertu. Aurten urru-
nago. 

Jokalariak prentsaurrekoan eta
prentsaurrekotik kanpo entzun
ditugunontzako, ondorioa garbia
da. Juan Manuel Lillorekin urte-

beten, euren bizitzako futbol ikas-
tarorik garrantzitsuena jaso dute.
De Cerio, Agirretxe, Elustondo,
Ansotegi, Markel... Haiek eta beste
hainbatek Lilloren eskutik lortu
dute heldutasuna. Baina noski, tal-
dea berez eskasa bada, eta De Ce-
rio, Elustondo eta Prieto lehen as-
tetan galtzen badituzu, ez dago zer
egiterik. Xabi Prieto berak jarrai-
penerako kezkak izan ditu. Donos-
tiarrak Lillorenganako begirune
handia du, eta igoera lortzeko oi-
narrizko ikusten zuen tolosarrak
jarraitzea. Azkenean geratuko da.
Bere soldata «handi» horren ia er-
dia joan den denboraldian barkatu
duela esango nuke. Realekoa da,
goitik behera. Bitartean klubak ha-
rrobia nahi du, baina Uruguayar
baten eskuetan utzirik. Zera nahi
dugu, etxeko jokalariek jokatzea;

ba lehena muturrean. Villabonako
Iñigo Sarasolaren aukera, zeinek
eta De La Bella izeneko kataluniar
batek desegingo du. Lillok harro-
biarekiko benetazko jarrera era-
kutsi du. Baina orain, marketing-
ak, aldatu beharra zegoela dio.
Hala ere ez dut uste hau denik tolo-
sarrak Realean izango duen azken
aukera. Berriz ere ikusiko dugu
Donostian. Zer gertatuko da 7. jar-
dunaldian Realak 9 puntu besterik
ez baditu lortu? Orduan marke-
ting horrek berak, zera gomenda-
tuko du; aldatu beharra dagoela.
Eta Orduan, aukera onena, berriro,
Juanma Lillo izango da. Orduan
ala datorren urtean. Behar den
unean. Apustu egingo nuke, ba-
ina ez da beharrezkoa izango.
Apustu hori dagoeneko egina bai-
tago .

Damuaren mamuak uxatzen
›› Iritzia
Iñigo Asensio

tondo galdu zituen, azken biak
denboraldi osorako. Poliki-poliki
taldeko gizonik sasoikoenak gal-
duta, bi gauza geratu ziren agerian.
Lehena Realaren taldea nahikoa
eskasa zela, iristea nahi ez ziren le-
sioak heltzen baziren. Bigarrena,
tolosarrak jokatu gabeko futbola-
riengan ikaragarrizko etekina lor
zezakela. Horrela, Markel Berga-
ra, Diego Rivas edota Imanol Agi-
rretxe, esaterako, ordura arte joka-
tzen ari ez zirenak, euren maila
onena ematen hasi ziren. Horre-
xegatik, datorrena inork baino ho-
beto ezagutzen duelako, baikorra
da entrenatzaile tolosarra. «Badira
hainbat jokalari azken urtean erre-
alitate bihurtu direnak, heldutasu-
na lortu eta lehen taldearen maila-
ra egokitu direnak eta hori aukera
paregabea da Realarentzat» aipatu
du Realeko entrenatzaile ohiak.
Arlo horretan asko eskertu behar
zaio tolosarrari, eta izatez, asko
dira Lillorekin ikasitakoa onartzen
duten lehen taldeko jokalariak.
Igoera lortu ezean, bere egonaldia
guztiz emankorra izan da hainbat
jokalari gazteen garapenari erre-
paratuz. 

›› DI-DA BATEAN

]Entrenatzaile bat?Oscar
Cano.
]Futbolari bat? Maradona.
]Talde bat?Egungo Barça edo
Cruiff-ena. 
]Futbol zelai bat? Estadio Azteca.
]Liburu bat? Hori ezin da eran-
tzun. Gehiegi daude.
]Musikari bat? Hau ere… Mikel
Erentxun.
]Pelikula bat? Hau ere ezin da
erantzun.
]Futbol partida bat? Maradona-
ren edozein.
]Egun amestua? Populista badi-
rudi ere, Realarekin igotzea edota
titulu bat lortzea.

Jaiak
]Albiztur. Santa Marina auzoan
Santamaña festa: 12:30ean Meza
nagusia; 17:30ean, DJ Bertso,
19:00etan Bertso-trama.
]Alegia.  Karmen jaiak: Diana
09:00etan, pilota eskolako parti-
duak 11:30ean Kalebeherako fron-
toian, dantzaldia Drindots taldea-
rekin 23:30ean eta txintxarriaren
erreketa 24:00etan.
]Asteasu.  09:30ean Andazarra-
teko XXV. Igoera; 11:30ean Meza
nagusia. Ondoren herri kirolak:
Xabier Alkizalete-Aratz Mugerza
eta Ruben Saralegi-Arkaitz Olano
aizkolariak; Maria Jose Sardon eta
Goikoetxe harri-jasotzaileak. Irazu
eta Telleria bertsolariekin;
18:00etan, IX. Zaldi Lasterketa.
Ondoren trikitilariak eta bertsola-
riak. Gauean Laja eta Mikel trikiti-
lariak eta gauerdian Tranpazulo-
ren jaitsiera.
]Villabona. Garagardo Azoka Je-
susen Bihotza ikastolan, 18:00eta-
tik 01:00etara.

Zinema
]Tolosa. Millenium filma Leidor
aretoan gaur 19:30ean eta etzi
(Ikuslearen eguna) 20:30ean.

Erakusketak
]Hernialde. Maider Oviedoren
argazki erakusketa herriko osta-
tuan.

Deialdiak
]Amasa-Villabona.  Mendizale-
en argazki, diapoak eta dokumen-
tazio berezia biltzen ari da Aizkardi
mendi afizioari buruzko ihardue-
ren bilduma bat egiteko asmoz.
Uztailaren bukaerara arte mate-
riala jasotzen jarraituko dute elkar-
tean (Larrea auzoa 18 B) uztaila-
ren 23an,20:30etik 10:00etara
edo 620554937 telefonora dei-
tuz.

›› GUARDIAKO FARMAZIAK
Gaur
]Tolosa. Olarreaga, M. Martin
Jose Iraola, 10. 943 672438.
]Leitza. Plaza, M.T. Elbarren, 36.
112.
Bihar
]Tolosa. Santamaria, I. Nafarroa
etorbidea, 2. 943 654610.
]Arribe. Garmendia, A. Kale Na-
gusia, 112.
] Irurtzun. Gastearenna, M. Ama-
ya kalea, 112.

HITZAK ez du bere gain hartzen
egunkarien adierazitako esanen
eta iritzien erantzunkizunik.

AAgenda

AAgurrak

Ping-pongean nahiz xakean jolasteko aukera izan zuten atzo gaztetxoek.N. U.

Gaztelekuari buruzko ideiak eta iritziak biltzeko asmoz topaketak egin zituzten atzo goizean; 
bertan, ongi pasatzeaz gain, iritzia emateko aukera ere izan zuten herriko gaztetxoenek.

Katea etxea, gazteen biltoki

ERREDAKZIOA

A spaldian ikusi ez den iru-
dia zen atzo  Katea etxean
eta bere inguruan topatu

zitekeena. Urrutitik entzun zite-
keen musikaren gonbitari eran-
tzunda, goiz guztian zehar hainbat
gazte hurbildu ziren bertara, Gaz-
telekuaren inguruko ideien eta iri-
tzien topaketan parte hartzera.

Gazteek, iritzia eman eta ondo
pasatzeko aukera izan zuten ber-
tan. Horretarako, jendearen eska-
erak eta iradokizunak jasotzeko
buzoitxo batzuk jarri zituzten
etxearen inguruan. Honez gain,
ping-pongeko mahaiak, xakean
jokatzen taulak, baloiak... aurkitu
zitezkeen bertan.

Villabonako Udala bultzatu
nahian dabilen proiektua da Gaz-
telekuarena. Honi forma ematen

joateko, bilerak egin dituzte herri-
ko gazteekin, elkarteekin eta eragi-
leekin. Atzokoa egitasmoaren gau-
zatzean emandako beste pauso bat
izan zen.

Kontxa Iguaran eta Pantta Aranburu (Villabona). 
Bihar urrezko ezteiak familian ospatuko ditugu.

‹‹ Goiza Arratsaldea Tenperatura Bihar
2009-07-19

Eguraldia

›› 27°›› 14°

GOIZA ESTALIA
ARRATS. ESTALIA
BEROENA 26°
HOTZENA 16°

Argitaratzailea: Tolosa Herria Hedabideak S.L.
Lege Gordailua: SS-0398-03
Zuzendaria: Noelia Lataburu
Egoitza nagusia: Araba Etorbidea 5, atzea, Tolosa. 
Telefonoa: 943 65 56 95. Faxa: 943 65 00 18
Leitza. Herriko plaza, 1. 687 410 118 
E-posta: tolosaldean@tolosaldekohitza.info.
Webgunea: www.tolosaldekohitza.info

Zuzendariordea: Iñigo Terradillos. Kudeatzailea: Maider Garaikoetxea.
Publizitatea: 661 678 818 tolosa@iragarri.net. 
Tolosa: 687 410 082-687 410 033. tolosa@tolosaldekohitza.info.
Villabona: 687 410 022. villabona-aiztondo @tolosaldekohitza.info.
Anoetaldea: 687 410 022. anoetaldea @tolosaldekohitza.info.
Ibarraldea: 687 410 032. ibarraldea @tolosaldekohitza.info.  
Alegialdea: 687 410 034. alegialdea @tolosaldekohitza.info.  
Leitzaldea: 687 410 118. leitzaldea @tolosaldekohitza.info.

‘Hitza’ diruz laguntzen duten erakundeak. Udalak: Aduna, Alegia, Alkiza, Altzo, 
Amezketa, Anoeta, Areso, Baliarrain, Belauntza, Berastegi, Elduain, Gaztelu, 
Hernialde, Ibarra, Ikaztegieta, Irura, Leaburu, Leitza, Tolosa, Villabona, Zizurkil                      

Hitza-ko bezeroen arreta zerbitzua (zalantzak argitzeko, harpidedun egiteko): 902 82 02 01

Tolosa Herria Hedabideak
S.L.ko kideak: 

Gipuzkoako
Foru
Aldundia 

Hitza-k Bai
Euskarari 

eta Tolosaldeko eta
Leitzaldeko beste 77 eragile

Buzoiak ipini dituzte Katea etxearen ondoan jendeak iritzia emateko.N. URBIZU

Urte askoan!
Luar Lizarraga Calvo (Zizurkil).
Zorionak zure lehen urtebetetzean.
Jarraitu orain bezain potolo eta
jator. Muxu bat. Etxekoak.


